
Hoofstuk 17. 

17:1-26.  Jesus bid vir sy dissipels. 

In die skadu van die kruis wat vir Hom wag, kniel Jesus om sy aardse bediening af te sluit met 
‘n gebed vol hoop vir die toekoms.  Om na die hemel toe op te kyk, is die gebruiklike 
gebedshouding (vgl 11:41; Mark 7:34).  Die tyd, hoogtepunt van Jesus se hele bediening, het 
nou finaal aangebreek.  Dit maak hierdie gebed ontroerend dringend.  Jesus bid tot sy Vader 
om sy bediening af te rond deur Hom in die kruisgebeure te verheerlik sodat die Seun daardeur 
die Vader kan verheerlik (vgl 12:28).  [2]  Met die oog op die verlossing van die mens het 
Jesus volmag van sy Vader ontvang (vgl 5:27; Matt 11:27).  Die doel van sy volmag was om 
die ewige lewe van gemeenskap met God te gee aan almal wat die Vader Hom gegee het.  
[3]  Die inhoud van ewige lewe word vervolgens gedefinieer.  Dit is om in ‘n verhouding van 
volle kennis met die enigste ware God te leef en die enigste weg tot die kennis is om Jesus 
Christus as God se eie bekendmaking, te glo.  [4]  Jesus het sy aardse werk volbring deur die 
opdrag van sy Vader gehoorsaam uit te voer.  [5]  Die inisiatief het by die Vader gelê.  Jesus 
se werk het God as Vader verheerlik.  Jesus bid dat Hy deur die aanstaande kruisgebeure 
mag deel in die heerlikheid van sy Vader; dieselfde majesteit, mag en eer as waarin Hy gedeel 
het voordat die wêreld bestaan het.  Dit verwys na sy bestaan voor sy menswording (vgl 1:1; 
8:58; 16:28).  [6]  Die volgende gedeelte van die gebed (6-19) staan in verband met die 
dissipels.  Jesus het sy Vader (u Naam) aan die dissipels wat God aan Hom uit die mense 
gegee het bekend gemaak.  En die dissipels was gehoorsaam aan die Goddelik 
gesaghebbende woord.  [7-8]  Die dissipels het nou tot die begrip gekom dat Jesus se hele 
sending van die Vader kom, want Jesus het slegs die Vader se genadeboodskap aan hulle 
deurgegee.  Die dissipels het Jesus se woorde van Goddelike openbaring aanvaar.  Hulle het 
tot die oortuiging gekom dat Jesus van Goddelike oorsprong is (vgl 16:30).  Verder het hulle 
geglo dat Jesus deur sy Vader gestuur is en dus van God af kom.  [9]  Jesus bid vir sy dissipels 
wat die voortgang van sy werk moet bewerkstellig.  Die sondige en ongelowige wêreld wat 
stelling inneem teenoor God moet deur die dissipelgroep se getuienis verower word (vgl 
17:21,23).  Jesus se gebed sluit nie die wêreld uit nie: dit is gerig op die bekering van die 
wêreld.  [10]  Die dissipels is eiendom van Jesus en sy Vader.  Die dissipels staan in ‘n 
parallelle verhouding tot Jesus soos wat Jesus tot sy Vader staan.  En net soos Jesus sy 
Vader verheerlik deur sy gehoorsame sterwe, só sal die dissipels die heerlikheid van Jesus 
bekend maak deur hulle optrede in die wêreld.  [11]  Net soos dit nou Jesus se werk is om die 
wêreld te verlaat, só is dit die dissipels se taak om nog in die wêreld te bly.  Jesus bid tot God 
as Heilige Vader om in sy sorg en liefde die dissipels te bewaar sodat hulle een kan bly net 
soos die Vader en die Seun dit is.  Dié eenheid rus op die onderlinge inwoning en liefde, die 
intieme geloofsverhouding waarin hulle tot Hom en die Vader lewe.  Die klem val nie soseer 
op uiterlike eenheid nie maar op eenheid van gees en wil en liefde.  Die innerlike eenheid 
word ook uiterlik sigbaar deur ‘n eenheid van getuienis.  [12]  Gedurende Jesus se bediening 
het Hy die dissipels bewaar op grond van die openbaring van die Vader deur Hom.  Die wil 
van God moes egter ook voltrek word in Judas se geval volgens die Skrif (vgl Ps 41:10; 109: 
4-13).  Terwyl Jesus nog in die wêreld is, bid Hy vir sy dissipels dat hulle sy blydskap in al sy 
volheid in hulle mag hê (vgl 15:11).  [13]  Jesus wil dat die dissipels sy werk voortsit en 
dieselfde blydskap ondervind as wat Hy in sy eenheid met die Vader ervaar.  [14]  Die 
boodskap wat Jesus aan die dissipels deurgegee het, is die Goddelike woord.  Die 
aanvaarding van die woord van God het die dissipels skerper afgesonder van die sondige 
wêreld wat haat wat nie sy eie is nie.  Die dissipels is in wese en aard, net soos Jesus, nie 
deel van die sondige wêreld nie.  [15]  Jesus bid nie dat sy Vader die dissipels uit die wêreld 

moet wegneem nie, maar dat Hy hulle teen Satan moet bewaar.  Satan en sonde bedreig 
hulle taak.  [16]  Jesus herhaal dan dat die dissipels net soos Hy nie deel is van die sondige 
wêreld nie.  [17]  Dan bid Hy dat die dissipels in hulle identiteit en optrede as die Vader se 
eiendom geken sal word, gebind aan die bekendmaking van die waarheid deur die 
menswording van Jesus.  Die Vader se woord maak vry (vgl 8:31-32).  [18]  Jesus se opdrag 
en die wyse waarop Hy dit uitgevoer het, is die model en fundering vir dié van die dissipels.  
[19]  Jesus wy Homself toe aan die Vader se wil, ja, tot die dood toe, die kruisdood, ter wille 
van die dissipels se toewyding aan hulle taak en hulle Godgegewe identiteit teenoor die 
sondige wêreld.  [20]  Jesus kyk wyer na die resultate van die dissipels se Woordverkondiging 
en bid ook vir diegene wat nog tot geloof in Hom sal kom.  [21]  Jesus bid dat die eenheid 
tussen gelowiges en Jesus en die Vader as ‘n werklikheid bekend mag wees sodat dit 
geloofwaardigheid by die sondige wêreld wek.  Dit beteken dat die gelowiges hulle verhouding 
met die Vader en Seun intenser sal beleef en dat dit weer as sigbare teken vir die sondige 
wêreld mag dien om óók te glo en te getuig.  [22]  Jesus het aan die dissipels ook die 
heerlikheid gegee wat sy Vader aan Hom gegee het.  Die heerlikheid van die dissipels lê in 
hulle verbondenheid aan die Vader in hulle taak.  [23]  Die onderlinge inwoning tussen Vader, 
Seun en gelowige dui op die onderlinge eenheid.  So ‘n eenheid gee aan die sondige wêreld 
die kennis dat Jesus deur die Vader gestuur is.  Dit is ook die bewys dat die Vader die gelowige 
liefhet net soos Hy die Seun liefhet.  Alhoewel dit nie in ‘n uiterlike eenheid ontspring nie, dien 
dit tog as kenteken van identiteit vir die gelowiges teenoor die sondige wêreld. [24]  Dit is 
Jesus se opregte begeerte dat die dissipels en gelowiges by Hom moet wees om te sien hoe 
Hy verhoog is en heerlikheid ontvang het (vgl 2Kor 3:18).  [25]  Die Persoon wie se saak reg 
by God is, spreek sy Vader aan as regverdige Vader.  Jesus skets dan nog die onderskeid 
tussen die sondige wêreld en Homself ten opsigte van die Vader.  Die ongelowige wêreld leef 
nie in ‘n gemeenskap van kennis met God nie (vgl 8:55).  Jesus ken die Vader egter volkome 
omdat Hulle een is (vgl 10:30).  [26]  Gedurende sy hele bediening het Jesus die Vader aan 
sy dissipels bekend gemaak.  Die hoogtepunt van die bekendmaking van die Vader se liefde 
vind aan die kruis plaas.  Dit vestig die liefde, en ook vir Jesus as ‘n inwonende werklikheid, 
in die dissipels en gelowiges se lewe. 


